REZIME RADA

Magistarski rad pod naslovom „Posljedice fiskalnog pluralizma po makroekonomsku stabilnost Bosne i Hercegovine“ urađen je na 168 stranica A-4 formata, od čega se 158 stranica odnosi na osnovni tekst, uvod i zaključak, 3 stranice sadržaja teksta i 7 stranica na popis literature. U istraživanju su korištene 162 bibliografske jedinice (knjige, publikacije, studije i časopisi 123, Internet izvori 20, relevantni zakonski propisi 19), od kojih je više od jedne trećine literatura napisana na engleskom jeziku, od strane vodećih autora iz oblasti koja je predmet istraživanja. Osnovni tekst magistarskog rada je napisan u 6 poglavlja, u kojima je pored teksta, tematizirana materija i provedeni vlastiti izračuni prikazani sa 9 tabela i 4 grafikona.

Osnovni tekst rada podjeljen je u šest poglavlja, od kojih prva četiri poglavlja daju teorijske postavke predmeta istraživanja sa prezentacijom relevantnih faktora u predmetu istraživanja. U petom poglavlju date su postavke koje podržavaju usvojenu hipotezu i cilj magistarskog rada. Istraživanje je obavljeno na osnovu podataka reprezentativnih institucija, a njihova obrada provedena je primjenom statističkih i drugih naučnih metoda. Nakon provedenog istraživanja i zaključka o prihvatanju postavljene osnovne hipoteze u šestom poglavlju prezentirana su ograničenja vođenja makroekonomske politike u Bosni i Hercegovini, ukazano je na prioritete  u provođenju fiskalne reforme kao osnove za budući rast i razvoj, te predstavljene i mogućnosti uspostave efikasnijeg oblika sistema javnog finansiranja, makroekonomske implikacije fiskalne reforme i budućnost fiskalnog sistema Bosne i Hercegovine u svjetlu evropskih integracija.

Rezultati istraživanja se odnose na: (a) definiranje osobenosti fiskalnog sistema Bosne i Hercegovine; (b) analizu fiskalne politike i fiskalnog sistema Bosne i Hercegovine zasnovane na  specifičnostima  administrativno – političke strukture; (c) utvrđivanje makroekonomske (ne)stabilnosti prouzrokovane specifičnim fiskalnim sistemom u Bosni i Hercegovini; (d) utvrđivanje specifičnosti fiskalnog federalizma u Bosni i Hercegovini; (e) utvrđivanje posljedica fiskalnog pluralizma proizašlog iz institucionalnog uređenja Bosne i Hercegovine; (f) definiranje ograničenja za provođenje cjelovite makroekonomske politike; (g) utvrđivanje mogućnosti uspostave efikasnijeg oblika sistema javnog finansiranja.

Najvažnija postignuća  mjerena dostignutim ciljevima i potvrđivanjem postavljenih naučnih hipoteza realizirana su u petom poglavlju magistarskog rada. Rezultati istraživanja pokazuju da asimetričnost administrativno – političke strukture Bosne i Hercegovine, te atipičnost u odnosu na države regiona otežavaju vođenje ukupne ekonomske politike (i fiskalne politike) i razlog su postojanja fiskalnog pluralizma koji za sobom povlači mnoge razloge neefikasnosti fiskalnog sistema Bosne i Hercegovine, te onemogućava državu da razvije konkretno privredno okruženje koje može obezbjediti prosperitet i makroekonomsku stabilnost. Rezultati istraživanja predstavljaju značajan doprinos teoriji i praksi sistema javnog finansiranja i njegovog značaja za makroekonomsku stabilnost Bosne i Hercegovine.

